
Heutiges 33

Mundartverse
Äs het toll gstilet umne
är het gstilet
är ischt stila worde
grüslig stila

Mengischt hets mig dducht
äs dduchti mig
mi söllti...
obs dig ächt og dduchti
obs anderi og dducht?
wes dig den oppa dducht
de chum de

I wiiss nät
vilicht dass än andera besser wiis
aber mi wiis nie
ob mas nät glych wiis
u wet ses nät wiischt
su schwüg

E ggugg, was fur ne tola Bueb
e ggugg, e toli Miita
är het toll bbravet syt em leschte Maal
Äs giit grad toll desuehi
är git mu fy toll
är ischt gyng ä Tola gsy

Ds Gödi u ds Hemi
ds Chrischti u ds Peeti
Ds Gödi het ds Lisi ghabe
ds Hemi d Süsi -
Ds Chrischti u ds Peeti hii niemer ghabe
wan oppa sig sälber

Vilicht mues sie de nug vur ima gaa
vilicht mag ärsch ebhaa
ol söllti är ächt gschyder loslaa?

Christian Bärtschi

